
					Prawfddarllenwyd y dudalen hon

Yn awr, goddefwch i ni

Roi iachus gynghor ichwi.



Gwyliwch eich praidd, fugeiliaid,—rhag dinystr,

A rhwyg dannedd bleiddiaid;

Rho'wch heibio bwnio'n ddibaid,

Fel annoeth gerth fileiniaid.



Bwriwch, rhag tristwch, y trawstiau—hyllig,

Allan o'ch llygadau,

Hawdd wed'yn i bryfyn brau,

Heb roch, fydd gweld y brychau.



Di glod ar hyd y gwledydd—yw llafur

Rhai'n gwelleifio'u gilydd;

Pob diabsen ddarllenydd

Cosi'i ben a'u casâu bydd.



Byw'n ddiddig, bwyllig, bellach—a wneloch,

Mewn hylwydd gyfeillach,

Fel brodyr, a gwŷr teg iach,

Eirian llon, o'r un llinach.








	HARLECH A'I CHASTELL



HARLECH sy bentref hirlwm—oer hefyd,

A rhyfedd o noethlwm,

Lle creigiog, ochrog, a chrwm,

Rheng o dai gwael rhwng dau gwm.



Er hyny mae'n wir enwog—o achos

Mawrwychedd godidog

Y cywrain Gastell caerog,

Binacl claer, sydd ar ben clog.

